
PENDAHULUAN

Alhamdulillah segala puji dan syukur dipanjatkan ke hadrat Allah SWT atas
hidayah dan taufik yang dilimpahkan sehingga karya ini dapat ditulis. Karya
ini cuba mempersembahkan satu bidang yang selama ini dianggap sebagai
eksklusif untuk golongan tertentu sahaja. Penulis berpendapat bahawa
seandainya bidang ini memang terbukti mujarab dalam membangun dan
memantapkan jati diri pengamalnya justeru kenapa tidak ada atau terlalu
sedikit usaha untuk memanjangkan kepada para remaja Islam terutamanya
yang berhadapan dengan banyak masalah sosial.

Karya ini melampirkan dua lampiran yang diharapkan dapat memberi
sedikit panduan bagi mereka yang mendapati bidang ini agak sukar dan
berat untuk difahami. Lampiran A adalah latar belakang ringkas 10 mualaf
yang memeluk Islam melalui ajaran tasawuf dan seterusnya mengikuti
tarekat tasawuf sebagai amalan Islam dalam kehidupan mereka. Lampiran
B adalah terjemahan karya risalah Imam Ghazali bertajuk “Ayyuha
al-Walad™ yang bermaksud “Wahai anakku” risalah ringkas ini adalah
berdasarkan soalan berkaitan perjalanan kerohanian seorang murid. Jawapan
Imam Ghazali dalam risalah ini berdasarkan kepada ajaran ilmu tasawuf.

Kalau kita serius mengenai pembangunan remaja Islam secara holistik
maka sepatutnya kita jadikan karya Imam Ghazali ini sebagai bacaan wajib
di peringkat sekolah menengah sama ada aliran agama atau aliran sains dan
teknologi.

"Meninggal dunia pada tahun 1111 Masihi bertepatan tahun 505 Hijriyah.
Semoga Allah sentiasa melindungi dan menjaga mereka yang beriman kepada-Nya, Amin.

Pengenalan Ilmu Tasawuf untuk Remaja Islam

Buku ini merupakan satu usaha untuk memperkenalkan ilmu
tasawuf kepada remaja Islam secara umum di Alam Melayu.
Ini kerana, ilmu ini semakin lama semakin kurang diperkatakan
di kalangan masyarakat Islam sehingga tokoh Islam yang
berperanan menonjolkan ilmu ini sudah mula diperkecilkan
sumbangannya seperti Imam Ghazali. Diharapkan melalui ilmu
ini, jati diri remaja Islam dapat dimantapkan dan seterusnya
gejala sosial di kalangan mereka dapat dikurangkan.

